
Hagnýtar upplýsingar 

Leikskólinn Sjáland var stofnaður árið 2005 og hefur nú verið starfandi í 18 ár. Leikskólinn er sex 

kjarna leikskóli með 120 börn þegar hann er fullskipaður og öll pláss nýtt. Í Sjálandi er unnið eftir 

Fjölvísistefnunni sem innleidd var í starf skólans árið 2010 en samkvæmt henni er áhersla fyrst og 

fremst lögð á fjölbreytileika einstaklinga og mikilvægi einstaklingsmiðað náms. Fjölvísistefnan 

byggir á Fjölgreindarkenningu Howard Gardner en samkvæmt henni býr einstaklingur yfir átta 

sviðum greindar en þær eru: málgreind, tónlistargreind, rök- stærðfræðigreind, rýmisgreind, 

líkams- og hreyfigreind, umhverfisgreind, sjálfsþekkingargreind og samfélags- og 

félagshæfnigreind. Við leggjum megináherslu á þessar tvær síðastnefndu í okkar starfi en vinnum 

þó með allar greindirnar jafnt og þétt. Ástæðan er þá helst sú að við teljum sjálfsþekkingargreind 

og samfélags- og félagshæfnigreind lykilinn að farsælli leikskólagöngu barna, ásamt því að fá 

tækifæri til að fást við allar hinar greindirnar þannig að hver einstaklingur eigi möguleika á að 

vinna með sína styrkleika. Í námsskrá leikskólans má lesa nánar um Fjölgreindirnar og hvaða leiðir 

við förum í starfinu til að efla þær. 

Barnahópurinn 

Skólaveturinn 2022-2023 voru í skólanum á bilinu 118-120 börn á aldrinum 12 mánaða til 6 ára. 

Minna var um innritun nýrra barna á miðju skólaári en hefur verið síðastliðin ár en eitthvað var 

þó um flutninga á miðju skólaári. Þetta skólaárið hélt börnunum áfram að fjölga í árgöngum sem 

hefur haft töluverð áhrif á starfsemi skólans. Meðalaldur barna í leikskólanum hefur færst niður 

á við og töluverðar tilfæringar hafa þurft að eiga sér stað innanhúss  til að mæta þörfinni að innrita 

yngri börn. Ein birtingarmynd þess er t.d. að á Fjólubláakjarna (hét áður Skólakjarni) hafa verið 

tveir árgangar í vetur og á Rauða- og Bláakjarna þurftum við að vera með þrjá árganga í stað 

tveggja sem áður var. Fjöldi barna í árgangi eykst stöðugt og miðað við það er 

útskriftarárgangurinn í ár ferkar lítill, eða einungis 15 börn kveðja leikskólann nú í vor. 



4 
 

 

Tölur miðað við stöðuna þann 12. júní 2023 

 

Tölur miðað við stöðuna þann 12. júní 2023 

0

5

10

15

20

25

30

35

2017 2018 2019 2020 2021 2022

Fjöldi barna í árgangi

Series 1

0

10

20

30

40

50

60

70

80

90

6 7 8 9

Dvalarstundir barna í leikskólanum

Series 1



5 
 

Mannauður 

Eins og gengur hafa verið töluverðar breytingar á starfsmannahaldi leikskólans í gegnum 

skólaárið. Síðastliðið vor urðu talsverðar breytingar í stjórnendateyminu en þá var ljóst að Ída 

Björg sem hafði sinnt starfi leikskólastjóra fram að því myndi ekki snúa aftur til starfa eftir 

veikindaleyfi. Áður hafði starfið verið auglýst tímabundið í hennar stað en sú leit bar ekki árangur 

og staðan var því leyst með innanhúss breytingum. Hildur Edda, sem hafði þar á undan sinnt starfi 

kjarnastjóra á Bláakjarna, tók starfið að sér, tímabundið til að byrja með en var svo ráðin 

áframhaldandi til að sinna starfi leikskólastjóra leikskólans. Með henni í stjórnendateymi voru 

Ingibjörg mannauðsstjóri og Auður sérkennslustjóri. Þær luku sínum störfum svo í lok sumars og 

tókst með naumindum að fylla í þeirra skörð. Guðrún V. Ásgeirsdóttir var ráðin í starf 

sérkennslustjóra og Anna Rannveig sem hafði áður sinnt starfi kjarnastjóra kom inn sem 

aðstoðarleikskólastjóri. Inn í teymið kom svo nýr starfsmaður, Ástrós Bjarkadóttir en hún ásamt 

Önnu Rannveigu hafa skipt með sér störfum aðstoðarleikskólastjóra eins og kostur er.  

Í Sjálandi starfar fjölbreyttur, lausnamiðaður, jákvæður og samheldinn hópur af starfsfólki þrátt 

fyrir þónokkra starfsmannaveltu og var leikskólinn loks fullmannaður undir lok árs 2022. 

Hópurinn í ár telur hátt í 50 starfsmenn, sumir hverjir í hlutastarfi með námi en langflestir í fullu 

starfi. Stytting vinnuvikunnar hefur verið framkvæmd þannig í ár að hver starfsmaður í fullu starfi 

fær einn heilan dag í frí og miðast við að hver kjarni (deildI) á samráð í upphafi mánaðar um hvaða 

dag hver og einn starfsmaður óskar eftir. Ekki var að ákveðið starfsmenn væru alltaf með sama 

vikudag til að taka út styttingu heldur var góður sveigjanleiki og samvinna höfð að leiðarljósi hvað 

þetta varðar. Ákveðið var að skerða ekki kaffitíma eða safna styttingunni á annan hátt upp og 

hefur þetta fyrirkomulag gengið vel í vetur.  

Starfsmannafundir voru þónokkrir yfir skólaárið eða alls níu talsins og voru þeir alla jafna á 

þriðjudegi eða fimmtudegi frá kl. 17-19. Einnig voru styttri starfsmannafundir á skipulagsdögum 

sem nýttust afar vel þetta skólaárið til að halda vel utan helstu áherslur, breytingar og starfið allt 

innan veggja leikskólans.  

Skipulagsdagar voru fimm yfir skólaárið og nýttum við tvo þeirra til foreldrasamtala, eitt skipti 

fyrir áramót og eitt skipti eftir áramót. Í umræðunni hefur verið að breyta þessu og bjóða upp á 

eitt samtal um mitt skólaárið og hefja skólaárið þá frekar á haustfundum og inntökufundum með 

nýjum foreldrum til að styrkja samtal og samvinnu á milli foreldra og skóla. Aðrir skipulagsdagar 

voru vel nýttir í annars konar faglegan undirbúning- og skipulagsvinnu, námskeið, fyrirlestra, 

fræðslu o.fl.  

Sérstaða skólans 

Hópatímar 

Í leikskólanum Sjálandi leggjum við áherslu á að skipulagt faglegt starf fari fram í hópatímum sem 

eru samkvæmt dagsskipulagi fyrir hádegi, eða frá kl. 9-11:15. Þá eru börnin í minni hópum, vinna 

verkefni eða efla ákveðna færni með hópstjóra/starfsmanni sem tilheyrir kjarnanum sem er þá 

búinn að skipuleggja hvað á að leggja áherslu á vikulega í senn. Markmiðið með því að skipta 

börnunum í smærri hópa skapar tækifæri fyrir góð tengsl og náin samskipti og þannig vinnum við 

markvisst að því að mæta hverju barni þar sem það er statt hverju sinni. Verkefnin sem allajafna 

eru unnin í hópatímum eru eins og áður sagði fyrirfram skipulögð af starfsfólki kjarnans og hefur 

kjarnastjóri/deildarstjóri yfirumsjón með að unnið sé faglega að settum markmiðum sem 

námskrá segir til um. Verkefni og viðfangsefni hópatíma spanna allar fjölgreindirnar í hverri viku 

og meginmarkmiðið er að fjölbreytni sé í fyrirrúmi og að hvert barn fái áskoranir við hæfi.  

Jákvæðni – nákvæmni – sjálfstæði – virðing 

Þessi einkunnarorð eru gildin okkar í öllu faglega starfinu og eru rauður þráður í gegnum daginn 

hjá öllum í Sjálandi, bæði börnum og fullorðnum. Við viljum efla þessa þætti því þeir stuðla að því 

að börnunum líði vel, efli það sem í þeim býr og æfi sig öllum aðstæðum leikskóladagsins. Við 

höfum unnið talsvert með gildin og þeim tengt á skipulagsdögum og hvatt starfsfólk til að nýta 

undirbúningstíma sína vel með þessi gildi að leiðarljósi enda er starfsfólk fyrirmyndir barnanna í 

einu og öllu sem þau taka sér fyrir hendur. Á þessu skólaári hafa einstaka hlutar námskránnar 

verið endurskoðaði og uppfærðir, þá helst það sem lá mest við hvað varðar kennslu yngstu 

barnanna og einnig höfum við verið að vinna að betrumbættri agastefnu. Við viljum stuðla að 

virðingarríkum samskiptum og uppeldisaðferðum sem hafa það að markmiði að efla börn til 

sjálfstæðis og að litið sé á allir þau sem einstaklingar hafi rödd og margt til málanna að leggja.  

Náttúruleg gleði 

Eitt af gildunum okkar er náttúruleg gleði sem tengist einnig einni af fjölgreindunum átta 

(umhverfisgreind) sem við vinnum með í starfinu öllu. Með því að hafa þetta gildi að leiðarljósi 

stuðlum við ekki bara að virðingu gagnvart náttúrunni og umhverfinu, heldur fögnum við einnig 

margbreytileikanum á þennan hátt. Stefna leikskólans miðar að því að notast við náttúrulegan 

opinn efnivið sem ýtir undir nægjusemi og nýtni og sjálfsprottin gleði kemur innan frá.   

Maggi Molta 

Maggi Molta hefur verið einkenni leikskólans í tengslum við umhverfismennt og þá hvað helst 

hvað flokkun varðar. Maggi Molta er fígúra og einskonar táknmynd umhverfisfræðslu hér í 

leikskólanum Sjálandi. Útbúin hafa verið ýmis verkefni, brúður, sögur og fjölbreytt kennsluefni í 

tengslum við Magga Moltu sem nýtt eru í vinnu með börnunum í hópatímum. Þess fyrir utan eru 

börnin höfð með í að flokka og endurvinna og unnið markvisst að því að efla umhverfsgreind 

þeirra með þessum hætti.  

Ísafold 

Leikskólinn hefur undanfarin ár verið í samvinnu við hjúkrunarheimilið Ísafold og hafa tveir elstu 

árgangarnir yfirleitt farið þangað í reglulegar heimsóknir. Ekki tókst að endurvekja þessa hefð 

þennan skólaveturinn eftir Covid-19 þar sem allt samstarf féll niður. Það er von okkar og vilji að 

samstarfið haldi áfram þegar starfsmannahald verður betra en það er einn liður í því að ekki var 

hægt að koma þessum heimsóknum við það sem af er af þessu skólaári. Samstarf sem þetta á 

milli yngstu og elstu kynslóðarinnar er mikilvægt og það er virkilega gefandi og uppbyggilegt fyrir 

þá sem koma að.  

Samhliða þessum reglubundnu heimsóknum hefur einnig verið viðhöfð skemmtileg hefð í 

jólamánuðinum en þá hafa þessi sömu börn útbúið jólaskraut úr allskonar efnivið sem finnst í 

leikskólanum, farið með og hengt á stórt jólatré sem er í garðinum hjá þeim. Þá eru einnig sungin, 

jólalög í bland við hressileg barnalög, og íbúum svo vinkað á svölum eða út um glugga. Börnin fá 

svo kveðjugjöf að lokum og er það iðulega mandarína og/eða piparkökur sem er alltaf jafn einföld 

ánægja.  

Brúum bilið 

Á hverju ári höfum við í leikskólanum átt gott og gefandi samstarf við Sjálandsskóla sem er einnig 

sá skóli sem flest börnin í okkar hverfi sækja eftir leikskólagöngu. Markmiðið með verkefninu er 

að gera skilin á milli skólastiga viðráðanlegra skref fyrir börnin og stuðla að jákvæðri upplifun 

barnanna á eigin getu og á nýja skólanum. Samstarfið gekk vonum framar þennan skólaveturinn 

og njóta elstu börnin góðs af því nú þegar styttist í annan endann hjá þeim í leikskóla.  

Sundið 

Annað skólaárið í röð tókst okkur ekki að endurvekja sundttímana aftur eftir Covid-19 en við 

stefnum hins vegar á það þegar starfsmannahald verður stöðugra. Þarna spilar inn í að okkur 

hefur ekki tekist að fá nýjan sundkennara með okkur í lið til að sinna sundkennslunni en sú sem 

áður var hefur hætt störfum. Einnig hefur starfsmannahald haft mikil áhrif á að þetta verkefni 

gangi upp þar sem við þurfum að tryggja öryggi barnanna fyrst í þessu samhengi.  

Helstu verkefni og áherslur 

Eins og áður sagði þá voru starfs- og skipulagsdagar alls fimm talsins, þar af tveir sem voru 

tileinkaðir foreldrasamtölum og vinnu við einstaklingsmat nemenda og skráningar á námi þeirra. 

Aðrir starfsdagar voru vel nýttir á fjölbreyttan máta jafnt og þétt yfir skólaárið. Starfsmenn sóttu 

t.d. skyndihjálparnámskeið strax í upphafi skólaárs en það er mikilvægt að rifja helstu atriði upp 

á hverju einasta ári og tryggja þannig þekkingu starfsmanna og öryggi barnanna. Við fengum svo 

frábæran fyrirlestur á vordögunum frá Samtökunum ’78 þar sem starfsmannahópurinn fékk 

frábæra kynningu á fjölbreytileika mannkynsins. Þann sama dag var talmeinafræðingur með góða 

almenna kynningu fyrir alla starfsmenn leikskólans um mikilvægi málörvunar og hvaða leiðir í 

daglega starfinu við getum nýtt til gæðamálörvunar.  

Á starfsmannafundum sem eru að meðaltali einu sinni í mánuði var tíminn einnig nýttur vel í 

faglegt samstarf og áherslur ræddar fram og til baka þar sem við erum skóli í þróun og viljum 

sífellt betrumbæta starfsfumhverfi barna og starfsmanna.  

Nicoleta, kjarnastjóri á Fjólubláakjarna sótti námskeið í tengslum við stærðfræðikennslu yngri 

barna sem haldið var á Bifröst og kynnti hún það stuttlega fyrir starfsmannahópnum. Þónokkrir 

starfsmenn leikskólans eru af erlendu bergi brotnir en hafa haft sveigjanleika til að sinna 

íslenskunámi samhliða starfinu sem okkur finnst dýrmætt og mikilvægt að geta gert.  

Það sem við viljum leggja áherslu á er að barnið sé alltaf í brennidepli og allt starfið á að miðast 

við það að öll börn fái að njóta sín. Leikskólinn Sjáland er leikskóli í þróun og við leitum sífellt leiða 

til að gera hann betri og faglegri með gildin okkar að leiðarljósi.  

Foreldrasamstarf 

Foreldrasamstarf á leikskólanum er gott og traust. Við leitum sífellt leiða til að auðvelda 

foreldrasamstarf því það er afskaplega gagnlegt og mikilvægt að það sé í góðum farvegi. 

Kynningarfundur að hausti var haldinn þann 11. október og var hann vel sóttur, framar vonum 

sem er gleðiefni. Þar fengu foreldrar upplýsingar um leikskólann, daglega starfið, faglegar 

áherslur sem og allar hagnýtar upplýsingar. Nýir foreldrar fengu einnig góða kynningu þegar 

aðlögun hófst í ágúst og stefnt er að því að halda fund fyrir nýja foreldra nú á vordögum.  

Hefð er fyrir því að á dagskrá Haustfundar leikskólans er innlegg frá foreldrafélaginu sem er 

jafnframt aðalfundur foreldrafélagsins ásamt foreldraráði. Þar er farið yfir helstu verkefni og 

hlutverk meðlima en stjórnendur sitja reglulega fundi bæði með foreldafélagi og foreldraráði.  

Foreldrafélagið stóð fyrir nokkrum viðburðum á skólaárinu en þeir voru: 

21. nóvember – Dagur barna, en þá bauð foreldrafélagið upp á leiksýningu í salnum okkar sem 

vakti mikla kátínu.  

19. desember – Piparkökumálun í leikskólanum í boði foreldrafélagsins, öll börn fengu að mála 

stóra hjartapiparköku og einnig fengu þau að skreyta minni piparkökur sem þau buðu svo upp á 

í nónhressingu.  

6. febrúar – Dagur leikskólans, foreldrafélagið bauð leikskólanum upp á heimsókn frá 

Íþróttaálfinum og Sollu stirðu sem vakti mikla kátínu í barnahópnum. 

20. apríl – Foreldrafélagið bauð starfsfólki upp á mat og drykk á skipulagsdegi á vordögum.  

26. apríl – Krakkahestar komu í heimsókn í leikskólann en sú heimsókn er skemmtileg hefð sem 

hefur verið viðhaldið alveg frá því að leikskólinn hóf störf. Öllum börnum er boðið á hestbak í 

garðinum okkar, þau fá að klappa hestunum ef þau kjósa og elstu börnin hverju sinni fá kynningu 

á því sem fylgir hestamennsku, t.d. fá að sjá hnakk, skeifur o.fl. sem er mikill lærdómur og upplifun 

fyrir þau.  

6. maí – Sveitaferð á Hraðastaði var í boði foreldrafélagsins þennan laugardag og var 

fyrirkomulagið með þeim hætti að foreldrar og börn mættu á einkabílum í stað þess að leikskólinn 

væri með rútuferð. Sveitaheimsóknin gekk vel og áttu börn og fullorðnir góða stund saman í 

sveitinni.  

16. júní – Þjóðhátíð í garðinum okkar þar sem við fengum góða heimsókn frá Sirkus Ísland og 

börn, foreldrar og starfsfólk áttu góða stund saman eftir hádegi.  

Foreldrafélag og foreldraráð hafa fundað nokkrum sinnum yfir skólaárið og voru efni fundanna 

ýmist almennt starf leikskólans og áhersluatriði er varða innri starfsemi. Foreldraráð hefur það 

hlutverk að sinna gæðaeftirliti með ýmsum þáttum sem snúa að aðbúnaði, fyrirkomulagi og starfi 

leikskólans og það er jákvætt hversu margir hafa áhuga en það er forsenda gæðaleikskólastarfs 

að eiga gott og gefandi samstarf við fulltrúa úr foreldrahópnum.  

Nýbreytni í skólastarfinu 

Á þessu líðandi skólaári höfum við verið að gera ýmsar tilraunir, bæði til að útvíkka efniviðinn 

okkar og einnig til að leita leiða og lausna til að efla faglegt starf með síbreytilegum 

starfsmannahóp. Efniviður í valtímum hefur verið endurnýjaður að einverju leyti og við leitumst 

sífellt til þess að auka fjölbreytni opins efniviðar. Á eldrikjörnunum er leitast við að efla færni 

barnanna í samleik á meðan á yngrikjörnunum hefur meiri áhersla verið lögð á að börnin upplifi 

öryggi umfram annað og því hefur efniviður þar ekki verið endurnýjaður að miklu leyti. Lögð er 

áhersla á skynjunarleik hjá yngri börnunum og því hefur efniviðurinn miðast við þær áherslur. 

Bætt hefur verið í þann efnivið sem er sameiginlegur, t.d. hefur svokallað ‘matardót’ vakið mikla 

lukku þrátt fyrir að leikskólinn sé ekki með ‘eldhúskrók’ eða sérstakt svæði sem er hugsað til þess 

að ‘elda’ og sinna hefðbundum eldhúsverkum. Kjarnar og starfsmenn hafa þá val um að skiptast 

á að vera í fjölnotasalnum og nota sameiginlegan efnivið þar eða fá lánað inn á kjarna til noktunar 

hverju sinni. Sullukerin hafa óspart verið notuð, ýmist til að sulla eða til að leika með t.d. hrísgrjón, 

leir eða sand.  

Þónokkrar breytingar hafa verið gerðar á því hvernig kjarnarnir eru samansettir en frá því sem 

áður var þá er leikskólinn einungis kynjaskiptur á tveimur kjörnum og stefnt er að því að frá og 

með næsta hausti verði kynjaskiptingin ekki lengur við lýði. Ýmislegt hefur breyst í samfélaginu 

sl. ár t.d. hvað kyn varðar og því ekki forsendur fyrir þessari sérstöðu leikskólans í framhaldinu. 

Við munum þó áfram hópaskipta innan kjarna og innan leikskólans þannig að hópar kynnist bæði 

sín á milli sem og þvert á kjarna og hafa börnin þá val um hvers þau hugnast. Með því að 

kynjablanda kjörnunum teljum við að hægt sé að mæta hverju barni enn betur á 

einstaklingsforsendum og mæta aldri þeirra og væntingum enn frekar.  

Samhliða þessari breytingu voru einnig gerðar lítillegar breytingar á heiti kjarnanna. Skólakjarni 

sem áður hét er nú kallaður Fjólubláikjarni og Yngrikjarni heitir nú Bleikikjarni. Þessi breyting var 

m.a. gerð eftir ábendingu þáverandi leikskólafulltrúa Garðabæjar að það væri ekki jafnræði í því 

að einn kjarni af sex væri kallaður Skóla og hinir kjarnarnir ekki þar sem öll börn leikskólans eru 

jú í skóla. Elstu börn leikskólans tilheyra hins vegar áfram Skólahóp þar sem þau eru að fara í 

grunnskóla og ýmislegt sem þau gera sem er einkennandi í tengslum við þann undirbúning. Sú 

breyting þurfti einnig að eiga sér stað varðandi elsta kjarnann að hann er ekki aldurshreinn heldur 

voru í vetur börn fædd 2017 og 2018. Ein helsta ástæða þess var sú að biðlistinn er langur, yngri 

börn bíða eftir vistun og ekki hægt að líta fram hjá því að elsti árangurinn í ár, 2017, var ekki 

nægilega stór til að fullnýta pláss kjarnans mv. barngildi og fjölda. Elstu drengjum af Rauðakjarna 

var því boðið að bætast í hópinn á Fjólubláa kjarna, en af þeim stúlkum sem boðinn var flutningur 

þáði enginn.  

Í ár fengum við aftur til okkar tvo nema í samstarfi við Erasmus en þeir komu frá Þýskalandi líkt 

og síðasta skólavetur. Þau voru hjá okkur í samtals 4 vikur og naut leikskólinn góðs af þeirra 

akademísku nálgun. Þau skiptu sér á milli kjarnanna og fengu þannig að kynnast skólastarfinu í 

heild sinni og upplifa misjafnar áherslur eftir aldri barnanna.  

Sérfræðiþjónusta 

Í stoðþjónustu leikskólans starfa samtals 7 starfsmenn við sérkennslu og þar af 5 sem sinntu 

einstaklingstuðningi þennan skólavetur. Auður Elísabet Friðriksdóttir sérkennslustjóri lét af 

störfum í október og við tók Guðrún V. Ásgeirsdóttir en ásamt henni þá var Jolita Balciuniene 

sérkennari í hálfu starfshlutfalli. Þennan skólaveturinn var þremur börnum úthlutað 1. flokks 

stuðningi sem heyrir undir 6-8 tíma daglegan stuðning og tvö börn hafa tilheyrt flokki 2 sem eru 

þá með 4 tíma daglegan stuðning. Unnið var í góðu samstarfi við sérfræðiþjónustu Garðabæjar 

en innan hennar starfa m.a. sérkennslufulltrúi, talmeinafræðingur, sálfræðingur og svo mætti 

lengi telja. Reglulegir fundir voru haldnir með viðkomandi aðilum auk þess sem 

talmeinafræðingur kom reglulega til okkar í leikskólann og sinni ráðgjöf, mati og þjálfun. 

Talmeinafræðingur vann með þeim börnum sem við átti frá og með janúar til júní en þau voru 24 

talsins í það heila. Málörvun á vegum sérkennslu fór fram bæði einstaklingslega og í litlum hópum, 

ýmist inni á kjörnum eða í sér rýmum en sérkennari fær börn reglulega til sín í einstaklingsmiðaða 

stuðningskennslu og gera sérkennslustjóri og sérkennari einstaklingsáætlanir fyrir þau börn. 

Áætlanirnar eru gerðar tvo mánuði í senn og skrifa foreldrar, hópstjórar, sérkennari, 

sérkennslustjóri og kjarnastjóri undir þær. Sérkennslustjóri gerir áætlanir fyrir þau börn sem þeru 

með stuðning inni á kjörnum. Við skimum börnin jafnframt fyrir ýmsu sem gæti tengst orðaforða 

og málþroska barnanna og til þess notum við m.a. TRAS, Orðaskil, Hljóm, AEPS og fleira. Jafnframt 

áttum við samstarf við iðjuþjálfa þar sem tveir drengir fóru vikulega í hóptíma ásamt börnum úr 

öðrum sveitarfélögum. Reglulegt foreldrasamstarf og fundir vegna sérkennslu voru ýmist haldnir 

á vegum skólans eða skólaþjónustunnar og fundargerðir ritaðar til að halda vel utan um þessi 

mál.  

Eins og áður sagði þá störfum við í reglulegu samráði við sérkennslufulltrúa Garðabæjar, 

sálfræðing og talmeinafræðing og eru samstarfsfundir á tveggja mánaða fresti þar sem farið er 

yfir mál barnanna. Þá eru ætíð mikil samskipti við foreldra, starfsfólk Ráðgjafar- og 

greiningarstöðvar  og ýmissa fagaðila sem koma að börnunum.  

Niðurstöður mats á skólastarfi 

Eins og áður hefur komið fram vinnur Leikskólinn Sjáland eftir Fjölvísistefnunni sem var innleidd 

í allt starf skólans árið 2010 en í henni er lögð áhersla á að styðjast við fjölgreindarkenningu 

Howard Gardner. Í starfsáætlun skólans 2022-2023 var lagt upp með að halda áfram á sömu 

braut, þ.e. að starfa markvisst áfram þannig að fjölgreindirnar fléttist jafnt og þétt inn í allt starf 

leikskólans og efla hópastarfið og alla umgjörð þess.  

Í leikskólanum vinnum við alla jafna endurmat tvisvar sinnum yfir skólaárið þar sem kjarnarnir 

vinna saman að því að taka saman allt það helsta sem snýr að innra starfi skólans. Endurmat er 

einnig unnið með það að leiðarljósi að leggja upp ákveðin markmið fyrir næstu skólaönn og 

skólaár. Kjarnastjórar bera einnig ábyrgð á því að starfsmenn kjarnans skrái jafnt og þétt 

einstaklingsupplýsingar um hvert barn, framfarir og þroska og skrái þannig framvindu barnanna. 

Áður var lagt upp með að skrá einstaklingsmat einu sinni í mánuði en í ár ákváðum við hins vegar 

að nóg væri að skrá einstaklingsmat annan hvern mánuð, nema ef um sérstök tilvik væri að ræða, 

þ.e. frávik í þroska eða jafnvel óvenjulegar framfarir á einhverju sviði á stuttum tíma. Með gerð 

einstaklingsmats tryggjum við að öll börn séu á jafningjagrundvelli í námi sínu en að sama skapi 

er með þessum hætti fylgst með þeirra einstalings framförum og þeirra náms- og þroskaferill 

skráður í gegnum leikskólagönguna.  

Foreldraviðtöl voru eins og áður sagði tvisvar á þessu skólaári en áætlað er að breyta 

fyrirkomulaginu örlítið hvað það varðar. Í foreldasamtölum gefst starfsfólki gott tækifæri til að ná 

góðu samtali við foreldra barnanna og efla þannig góð tengsl á milli heimilis og skóla. Á þessum 

vettvangi fáum við einnig sýn foreldra á starfið og getum brugðist jafn óðum við ábendingum ef 

einhverju er ábótavant.  

Foreldrakönnun Skólapúlsinn 

Foreldrakönnun Skólapúlsins var lögð fyrir í febrúar 2023 eins og síðustu ár og er mikilvægur liður 

í að gera skólastarfið enn betra. Þátttakendur í könnuninni voru 98 talsins og svarendur voru 75 

eða 76.5% og niðurstöður því marktækar miðað við aðra skóla. Könnunin var send á báða foreldra 

þar sem það átti við og fengu þau sitt hvorn hluta hennar til að svara. Þar sem eitt foreldri er 

skráð fékk það alla könnunina til að svara.  

Samkvæmt þeim niðurstöðum sem könnunin gaf er almenn ánægja með leikskólann talsverð eða 

um 89,4% foreldra eru almennt ánægðir með leikskólann í heild sinni. Til samanburðar þá var 

ánægja foreldra í síðustu könnun 94,9% en ánægja á landsvísu er 90,4%. Þær spurningar sem 

mynda þennan matsþátt eru fjölbreyttar í tengslum við líðan barnsins og svara flestir svarendur 

því að þeirra mat sé að börnunum þeirra líði vel í skólanum okkar. Ásamt þeirri  spurningu þá eru 

einnig spurningar varðandi aðrar þarfir barnsins og í tengslum við það sem barninu líkar o.s.frv. 

Það að barninu líði vel og að foreldrar séu almennt ánægðir með leikskólann heilt yfir er okkur 

mjög mikilvægt og því þurfum við að viðhalda. Aðrir þættir eru t.d. samskipti starfsfólks við 

barnið, samskipti starfsfólks við  foreldra, dagleg viðfangsefni barnsins, húsnæði og aðstaða og 

þeir starfshættir sem notaðir eru í skólanum.  

Foreldrar eru þar næst beðnir um að leggja mat sitt á stjórnun leikskólans en 93,9% forelda eru 

ánægðir með stjórnun á meðan landsmeðatal er 91,6%, þrátt fyrir það þá förum við talsvert niður 

á milli ára eða úr 98,4% í 93,9% sem er áhugavert að skoða betur. Það má þó geta þess að aðeins 

ein spurning myndar þennan matsþátt og væri áhugavert að skoða niðurstöður ef spurningarnar 

væru fleiri og ítarlegri.  

Þegar foreldrar eru beðnir um að leggja mat sitt á ánægju barnsins í leikskólanum þá erum við 

örlítið lægri en niðurstöður sýndu í síðustu könnun eða 94,6% foreldra telja barnið sitt vera ánægt 

í leikskólanum. Í síðustu könnun sögðu 97,5% foreldra barnið sitt vera ánægt í leikskólanum en í 

þessum lið erum við þó yfir landsmeðaltali sem er 93,2%. Hlutfall svarenda eftir kynjum og 

kjörnum er nokkuð jafnt en áberandi er ánægja barna á Rauða- og Bláakjarna. Þær spurningar 

sem mynda þennan matsþátt tengjast ánægju í mismundandi tímum dags, t.d. í 

samverustundum, í frjálsum leik, í hópastarfi og í útiveru.  

Sérþarfir í fæði hjá börnunum hefur minnkað talsvert frá síðustu könnun, eða úr 13% niður í 9,9% 

og einnig hefur hlutfall þeirra sem telja barn sitt fá hollt og gott matarræði í leikskólanum farið 

niður á við. Í síðustu könnun voru 97,1% foreldra sammála því að barnið fengi hollan og góðan 

mat í leikskólanum en í ár var hlutfallið aðeins 91,4% en þó nokkuð jafnt á milli kjarna. Í vetur 

höfum við verið að skoða betrumbætur á því hráefni sem við notum til matargerðar og heilmikið 

hefur verið skoðað hvað næringu og fjölbreytni varðar. Við viljum bjóða börnunum upp á 

næringarríka fæðu og viljum bjóða upp á meiri fjölbreytni en hefur verið. Þessi betrumbót verður 

áfram þróuð næsta skólaár þar sem við teljum ýmislegt gott geti orðið enn betra.  

Húsnæði, aðstaða og námsumhverfi er næsti liður í könnuninni en þar eru nokkar spurningar um 

aðstöðu, deildirnar (kjarnana) sem og starfshætti og vinnubrögð starfsmanna. Heilt yfir erum við 

að standa okkur vel hvað vinnubrögð varðar og þar erum við yfir landsmeðaltali eða 90,2%. 

Spurningarnar sem mynda þennan matsþátt eru m.a. varðandi stuðning og hvatningu og hvort 

að foreldri telji barnið fá þann stuðning og hvatningu sem það þarf. Í tengslum við námsumhverfi 

er spurt um hvort að fjölbreyttar aðferðir séu notaðar við skráningu á þroska og námsferli 

barnanna og hvort að foreldrar telji starfsfólk hæft og metnaðarfullt við störf sín. Námsumhverfi 

barna þarf að vera viðeigandi og í takt við áhuga, reynslu og þroska og foreldar svara þeim 

spurningum á jákvæðan hátt. Leikskólinn reynir hverju sinni að mæta þörfum barnanna hvað 

efnivið varðar og hvað aðstöðu varðar þá erum við einnig yfir landsmeðaltali eða 91,8% foreldra 

ánægðir með þá aðstöðu sem barnið þeirra hefur í leikskólanum.  

Félagsleg samskipti koma næst en þau gegna afar mikilvægu hlutverki í leikskólastarfi, bæði 

barnanna vegna sem og þeirra fullorðnu sem með þeim starfa. Leikskóli er félagslegur vettvangur 

og skiptir gríðarlega miklu máli að samskipti séu til fyrirmyndar. Á milli ára þá förum við ansi mikið 

niður á við í þessum lið en í fyrra vorum við með 98,1% ánægju með félagsleg samskipti en í ár  

stöndum við í 88,2% sem er einnig vel undir landsmeðaltali sem er 94,3%. Þetta er 

umhugsunarvert fyrir okkur í Sjálandi þar sem við viljum standa vel að vígi hvað virðingarrík 

samsskipti varðar. Þær spurningar sem mynda þennan matsþátt eru m.a. hvort barnið fái 

leiðsögn, læri að bera virðingu fyrir sjálfu sér og öðrum og hvort barninu séu sett viðeigandi mörk 

hvað samskipti og hegðun varðar. Einnig er spurt um vinskap í leikskólanum og  hvort barnið hafi 

nægilega tækifæri til að efla félagsfærni sína. Í þessum lið viljum við vera betri enda góð samskipti 

lykillinn að því að hver einasti dagur sé dagur með fullt af lærdómstækifærum. Í þessu samhengi 

þá er liður sem tengist samskiptum að miklu leyti en það er varðandi þátttöku án aðgreiningar en 

þar erum við á pari miðað við síðasta ár eða með 100% ánægju en landsmeðaltal er 97,2%. Stuðst 

er við þrjár jákvæðar staðhæfingar sem snúa að því að öllum börnum sé mætt á sanngjarnan hátt 

og að þau tilheyri hópnum óháð kyni og ólíkum uppruna. Þessu getum við verið stolt af enda er 

það skýrt í stefnunni okkar að einstaklingsþörfum sé sinnt fyrst og fremst og að námið sé 

einstaklingsmiðað frá grunni.  

Upplýsingagjöf og samskipti við foreldra hefur farið batnandi og þá helst hvað það fyrra varðar, 

upplýsingagjöf. Við teljum afskaplega mikilvægt að eiga góð tengsl við foreldra og að foreldrar 

séu vel upplýstir um leikskóladaga barnsins síns. Ánægja með upplýsingagjöf er á pari frá síðasta 

ári og einnig til jafns við landsmeðaltal, eða 76% en við viljum verða enn betri í þessum lið. 

Karellen smáforritið er mikil bót í að bæta upplýsingaflæðið og er sífellt verið að þróa það og bæta 

við smáatriðum til að hafa upplýsingagjöfina sem besta. Eins og á þessu skólaári þá munum við 

leggja áherslu á þennan þátt í starfsáætlun skólaársins 2023-2024.  

Námsskrá leikskólans er í endurskoðun en næsti liður í könnuninni snýr að því hversu vel foreldrar 

telja sig þekkja til stefnu og námsskrár leikskólans. Niðurstöður úr könnuninni sýndu að við erum 

ekki að standa okkur nægilega vel þarna en 72,9% foreldra telja sig þekkja stefnu og námsskrá á 

meðan landsmeðaltal  er 80,1%. Það sem spilar þarna inn í er mjög líklega að námsskráin er síðan 

2014 og því mikil þörf á endurskoðun og endurútgáfu til að geta hvatt foreldra til að kynna sér 

nýja útgáfu. Við munum nota næsta vetur í að endurútgefa námsskránna og bætum okkur þá 

vonandi í þessum lið.  

Heimasíða leikskólans hefur fengið mikla upplyftingu á skólaárinu sem er að líða og hafa foreldrar 

haft orð á því hversu gott aðgengi er að helstu upplýsingum og viðburðum. Í könnuninni eru 

foreldrar beðnir um að taka afstöðu um gagnsemi heimasíðunnar í tenglsum við upplýsingagjöf. 

87,8% telja upplýsingar á heimasíðu gagnlegar en til viðmiðunar þá er landsmeðaltal 84,9% og í 

fyrra vorum við aðeins með 76,7%. Niðurstöður úr þessum lið eru heldur betur í takt við vinnuna 

sem hefur verið lögð í að hafa heimasíðuna vel uppfærða og sýnir einnig að foreldrar vilja geta 

sótt helstu upplýsingar á heimasíðu jafnóðum.  

Foreldrar eru næst beðnir um að svara spurningum varðandi upphaf og lok leikskólagöngu og þá 

um atriði sem snúa að aðlögun í upphafi, flutninga á milli kjarna og þess háttar. Ánægja með 

leikskólabyrjun er 70,6% og eru það töluvert jákvæðari niðurstöður heldur en í fyrra þegar 

ánægjan mældist 63,6%. Spurt er um hvort sérstakur starfsmaður hafi verið til staðar í 

aðlögunarferlinu og hvort foreldrar hefðu fengið að kynnast starfinu og tekið þátt í því. Einnig eru 

foreldrar spurðir um hvort þeir hafi fengið nægilegar upplýsingar um leikskólastarfið og 

leikskólakennara á meðan á aðlögun stóð og hvort þeir hafi fengið tækifæri til að miðla 

upplýsingum um barnið til starfsmanna. Ánægja með hvernig aðlögun var háttað mældist 89,5% 

sem er að okkar mati nokkuð gott en við viljum að sjálfsögðu gera betur og þá helst vera nær 

landsmeðaltali sem mælist 95,9%.  

Þegar flutningur á milli kjarna/deilda á sér stað koma foreldrar lítið sem ekkert að því þar sem 

þeir flutningar fara aðallega fram innanhúss. Alla jafna er gott samstarf á milli kjarna og 

sérstaklega þeirra sem eru hlið við hlið svo undirbúningsheimsóknir í tengslum við flutninga ganga 

alla jafna mjög vel. Ánægja foreldra með fyrirkomulag þessara innanhúss flutninga mælist í ár  

78,1% en taka þarf inn í myndina að svarhlutfall er mjög lágt hvað þennan þátt varðar. Mögulega 

er það vegna þess að foreldrar verða lítið varir við þessa flutninga þar sem þeir fara að mestu 

fram hér innanhúss og án mikillar aðkomu foreldra. Við getum hins vegar vel bætt 

upplýsingaflæðið til að auka hlutfall þeirra sem svara þessum lið til að fá betri mynd af því hvað 

foreldrum finnst.  

Flutningur á milli skólastiga, þ.e. þegar börnin klára leikskólagöngu og hefja grunnskólagöngu er 

stórt skref hjá bæði börnum og foreldrum og höfum við staðið okkur afskaplega vel hér hvað það 

varðar. Við tökum þátt í Brúum bilið verkefni sem Garðabær leggur upp með til að skilin á milli 

skólastiganna séu brúuð með miklu og góðu samstarfi við grunnskólana á síðasta ári 

leikskólabarna. Við höfum reglulega heimsótt Sjálandsskóla í allan vetur og það hefur gefist vel 

en 70% ánægja með flutninga á milli skólastiga í ár. Spurt er um áherslu á samstarf við 

grunnskólastigið og hvort foreldrar séu hvattir til að vera þátttakendur í undirbúningi  að flutningi 

á milli skólastiga.  

Starfsmannakönnun Skólapúlsinn 

Lögð var fyrir starfsmannakönnun Skólapúlsins í mars 2023 en þátttaka starfsmanna var því miður 

ekki nægileg til að niðurstöðurnar væru marktækar í samanburði við aðra skóla. Það er miður að 

starfsfólk sjái ekki kost í því að svara slíkri könnun þar sem þessar upplýsingar frá starfsfólki eru 

mikilvægur liður í skólastarfinu öllu, þ.m.t. til að betrumbæta starfsumhverfið.  

Foreldrakönnun Sjálands ehf.  

Sú nýbreytni var höfð á í vor að leggja einnig fyrir annarskonar könnun til foreldra með það að markmiði 

að fá ýmsar annars konar upplýsingar og viðhorf frá foreldrum heldur en lagt er upp með í Skólapúlsinum. 

Niðurstöður úr þeirri könnun verða nýttar og hafðar til hliðsjónar þegar m.a. starfsáætlun verður unnin 

sem og endurútgáfa námsskrár leikskólans. Spurt var um hitt og þetta sem tengist daglegu starfi í 

leikskólanum og einnig varðandi tillögur að nýbreytni t.d. tengdum afmælisdögum barnanna, bleyjuáskrift, 

matseðli o.fl.  

Starfsmannakönnun Sjálands ehf. 

Sú nýbreytni var einnig höfð á í vor að leggja fyrir annarskonar könnun til starfsmanna en Skólapúlsinn, 

þ.e. eigendur Sjálands ehf. létu útbúa fyrir sig könnun sem miðaði að því að fá álit starfsmanna á 

fyrirtækinu og vinnustaðnum í heild sinni. Í þeirri könnun komu fram mjög gagnlegar og ítarlegar 

upplýsingar um líðan og starfshætti og fjölbreytta þætti er snúa að umgjörð leikskólans í heild hvað 

starfsmannahópinn varðar. Spurt var m.a. um hvort hlutverk þeirra sé skýrt, hvort starfsfólk almennt  átti 

sig vel á því til hvers er af því ætlast í starfinu og hversu vel stjórnendur standa sig í að styðja við hópinn 

heilt yfir. Starfsfólk hafði kost á því að svara bæði með opnum og lokuðum svörum sem gerði þessa könnun 

og niðurstöður hennar persónulegar en að sama skapi mjög gagnlegar til að styrkja leikskólann Sjáland 

sem góðan og aðsóknarverðan vinnustað. 

Ný menntastefna Garðabæjar 

Garðabær er skólasamfélag í þróun og ný menntastefna var kynnt vorið 2022. Áður hafði alltaf verið talað 

um skólastefnu og sú breyting varð á að hún fékk nýtt nafn, menntastefna. Starfsmenn hafa allir fengið 

tækifæri til að kynna sér helstu atriði nýrrar menntastefnu vel og munum við hafa hana að leiðarljósi í 

áframhaldandi vinnu við endurútgáfu námsskrár leikskólans.  

Barnvænt samfélag 

Þetta skólaárið lagði Garðabær af stað með að innleiða aðferðir til að uppfylla skilyrði um 

barnvænt samfélag í alla skóla bæjarfélagsins. Stjórnendur sóttu reglulega fræðslu, fundi og 

vinnufundi í tengslum við verkefnið þar sem ákveðnar greinar Barnasáttmálans voru kynntar og 

notaðar til þess að undirstrika mikilvæg atriði í þessu samhengi. Þessar greinar eru nr: 2, 3, 6 og 

12 og hægt að lesa nánar um þær á vef Unicef, barnasattmalinn.is  

Vinnufundirnir voru samtals fjórir frá kl. 10:00-12:00 í Sveinatungu og sóttu stjórnendur fundina 

ýmist saman eða í sitthvoru lagi eins og gengur og gerist. 

8. nóvember – grein 3.  

24. janúar – grein 2.  

7. mars – grein 12.  

2. maí – grein 6.  

Réttindi barna 

Undirstrika þarf að allir starfsmenn leikskóla átti sig á og tileinki sér gott vinnulag sem styður 

réttindi barna enda eru þau höfð að leiðarljósi í öllu starfi leikskólans með börnum. 

Lýðræði barna í leikskóla 

Lýðræði í skólastarfi er rauður þráður í gegnum aðalnámskrá leikskóla og höfum við í Sjálandi 

unnið að því síðustu ár að tryggja að börnin hafi ýmislegt um námið sitt að segja og fái næg 

tækifæri til að segja sína skoðun og standa með henni. Einnig þurfa þau að tileinka sér virðingu 

og tillitsemi gangvart öðrum börnum og átta sig á hvað lýðræðislegt samfélag er. Þau verða til 

jafns að átta sig á mikilvægi þess að á sama tíma og að á þau er hlustað þá þurfa þau að gefa 

öðrum færi á að tjá sig og sýna því áhuga. 

Að lokum 

Eins og áður hefur verið sagt þá hefur leikskólinn Sjáland tekist á við fjölmargar áskoranir á síðustu 

misserum. Þar ber helst að nefna talsverðar breytingar á stjórnendateymi sem hefur haft ýmislegt 

í för með sér sem og stöðuga starfsmannaveltu. Talsverðar breytingar hafa einnig verið í 

starfsmannahópnum, en um áramót færðust starfsmenn heilmikið til á milli kjarnanna. Samhliða 

þessum breytingum hefur heilmikið jákvætt unnist sem er kostur því eins og sagt hefur verið þá 

er leikskólastarf í sífelldri þróun og stöðug tækifæri til betrumbóta. Endurskoðun námskrár hefur 

gengið vel og stefnt er að því að hana verði hægt að endurútgefa í lok sumars. Það er mikilvægt 

að hægt sé að fara af stað næsta skólavetur með réttar áherslur að vopni og glæða þannig starfið 

allt sem mestum gæðum.  


